
 
 

 
 

Reykjavík 17. nóvember 2020 

Umsögn um: Drög að frumvarpi um breytingu á ýmsum lögum um skatta og gjöld (skattalegir 
hvatar fyrir lögaðila sem starfa til almannaheilla). Mál nr. 239/2020 

Almannaheill, samtök þriðja geirans, vísa til fyrri umsagnar sinnar um þau áform um  
skattalagabreytingar almannaheillasamtaka sem hér birtist í formi draga að lagafrumvarpi. 
Almannaheill fagnar aftur þessum breytingum sem skrefi í átt að sambærulegu skattaumhverfi 
almannaheillasamtaka hér á landi og þeirra sem starfa í helstu samanburðarlöndum Íslands. 
 
Almannaheill vekja þó sérstaka athygli á einu atriði í boðuðu frumvarpi. Í nokkrum greinum þess 
er vísað til almannaheillafélagaskrár hjá Skattinum. Umrædd skrá hefur aðeins verið skilgreind í 
frumvarpi til laga um félög til almannaheilla sem, ein og kemur fram í greinargerð frumvarpins 
sem hér er til umsagnar, hefur þrisvar sinnum verið lagt fram á Alþingi en ekki enn náð fram að 
ganga. Í frumvarpinu um félög til almannaheilla sem lagt var fram í október 2019 var 
eftirfarandi kafli um almannaheillafélagaskrá: 
 

“VIII. KAFLI 
Skráning í almannaheillafélagaskrá. 

28. gr. 
Stjórnvald. 

    Ríkisskattstjóri skráir félag til almannaheilla samkvæmt lögum þessum og lögum um 
fyrirtækjaskrá og starfrækir almannaheillafélagaskrá í því skyni. 
 

29. gr. 
Tilkynning um félag til almannaheilla. 

    Skráning félags til almannaheilla í almannaheillafélagaskrá er valkvæð og er ætluð félögum 
þar sem stærð, umfang eða eðli starfseminnar felur í sér þær skyldur og réttindi sem í lögunum 
er kveðið á um. 
    Tilkynningar til almannaheillafélagaskrár ásamt fylgiskjölum og tilskildum skráningar- og 
birtingargjöldum skal senda almannaheillafélagaskrá beint á því formi sem skráin ákveður. Skal 
málsmeðferð vera rafræn sé þess kostur. 
    Með tilkynningu skal senda stofnsamning, stofnfundargerð og samþykktir félagsins. Í 
tilkynningunni skal koma fram fullt heiti félags og tilgangur, heimilisfang og varnarþing, nöfn og 
kennitölur stjórnarmanna og varamanna og tilgreining stjórnarformanns og annarra þeirra sem 
geta skuldbundið félagið, auk takmarkana á þeim rétti ef einhverjar eru. 
    Stjórnarmenn og varamenn skulu undirrita tilkynninguna og lýsa því yfir að þær upplýsingar 
sem fram koma í tilkynningunni séu réttar og þeir sem þar koma fram hafi rétt til að skuldbinda 
félagið að lögum. 
 



 
 

 
30. gr. 

Meðferð tilkynninga. 
    Þegar almannaheillafélagaskrá berst tilkynning skv. 29. gr. skal skráin m.a. kanna: 
     a.      hvort tilkynning samrýmist ákvæði 29. gr., 
     b.      hvort heiti félagsins sé skýrt aðgreint frá heiti annarra félaga sem þegar eru skráð og 
hvort heitið sé villandi, 
     c.      hvort ákvæði laganna mæli gegn því að félagið sé skráð, 
     d.      hvort ákvæði laga um fyrirtækjaskrá mæli gegn því að félagið sé skráð. 
    Mæli einhver þau atriði sem nefnd eru í 1. mgr. gegn því að félagið sé skráð, en ekki þyki þó 
efni til að hafna skráningu, skal þeim sem tilkynnir félagið til skráningar gefinn kostur á að bæta 
eða leiðrétta tilkynninguna. Þetta skal gert innan ákveðins frests sem almannaheillafélagaskrá 
setur. Hafi leiðrétting eða viðbót ekki borist innan frestsins skal hafna skráningu. 
    Mæli ekkert gegn skráningu skal skrá félagið í almannaheillafélagaskrá. 
 

31. gr. 
Tákn félags til almannaheilla. 

    Þegar félag til almannaheilla hefur verið skráð skal það hafa orðin félag til almannaheilla í 
heiti sínu eða skammstöfunina fta. Eingöngu þeim félögum til almannaheilla sem skráð eru í 
almannaheillafélagaskrá er heimilt og skylt að hafa skammstöfunina fta. í heiti sínu. 
 

32. gr. 
Tilkynning um breytingar og slit. 

    Breytingar á samþykktum félags, val á nýjum stjórnarmanni eða varamanni í stjórn eða 
breyting á heimild til að skuldbinda félagið, ásamt öðru því sem skráð hefur verið, ber að 
tilkynna til almannaheillafélagaskrár innan mánaðar frá breytingunni. Breyttar samþykktir í 
heild sinni skulu fylgja tilkynningu um breytingar. Sömu reglur gilda um meðferð tilkynningar 
um breytingu á því sem áður er skráð og um upphafstilkynningu til almannaheillafélagaskrár. 
    Breyting á samþykktum félags tekur gildi við skráningu í almannaheillafélagaskrá. Sama gildir 
um breytingu á stjórn félags og varastjórn og annarra þeirra einstaklinga sem geta skuldbundið 
félagið, auk takmarkana á þeim rétti ef einhverjar eru. 
    Þegar félagi til almannaheilla hefur verið slitið, sbr. VI. kafla, skal tilkynna það til 
almannaheillafélagaskrár og auglýsa slit félagsins í Lögbirtingablaði. 
 

33. gr. 
Reglugerðarheimild. 

    Ráðherra getur með reglugerð sett nánari ákvæði um skráningu í almannaheillafélagaskrá, 
þ.m.t. um skipulag skráningarinnar, rekstur almannaheillafélagaskrár og aðgang að skránni og 
gjaldtöku, m.a. fyrir útgáfu vottorða og afnot af þeim upplýsingum sem almannaheillafélagaskrá 
hefur á tölvutæku formi.” 
 
Vísunin í almannaheillafélagaskrá í þessum frumvarpsdrögum minnir á að brýnt er að taka lög 
um félög til almannaheilla jafnhliða til umræðu á Alþingis og afgreiða þau endanlega. Þau lög  
 



 
 

 
myndu eins og þær skattabreytingar sem hér eru boðaðar styrkja og treysta starfsemi 
almannaheillasamtaka í landinu. 
 
f.h. Almannaheilla, samtaka þriðja geirans 

Jónas Guðmundsson formaður 
 
 
 
 
 
 
 
 


